15 Maart 2005 (Aanddiens — Dankseggingsdiens)

Lees:
Romeine 16

Teks:
Romeine 16:25-27

Sing:
(1) Ps. 107:1, 10



(2) Ps. 98:3



(3) Ps. 150:1, 2, 3



(4) Sb. 18-7:1, 3, 12


(5) Sb. 13-3 As die gemeente se Amen op die erediensgebeure
Aan Hom behoort die heerlikheid
Dit is baie opvallend dat juis die Romeine brief met ’n lofsang eindig.

Ons kry dit in geen ander brief van Paulus nie.

In al die ander briewe vind ons aan die einde ’n seëngroet, soos ons dit ook kry in Rom. 16:24: “Die genade van die Here Jesus Christus sy met julle almal! Amen.”
Maar alleen in Romeine staan daar ná die seëngroet hierdie pragtige Godprysing as jubelende afsluiting van hierdie beson​dere brief.

Ons sê “baie opvallend” want Romeine bied, soos ons tog weet, die mees sistematiese uiteensetting van God se weg tot ons ver​lossing: die regverdigmaking of onskuldigverklaring van dood​skuldiges alleen deur die geloof in Jesus Christus.

Het die fyn beplanning, die sistematiese uitbouing, die logiese samestelling van hierdie sleutelboek in die Nuwe Testament nou gemaak dat Romeine ’n dorre, teoretiese dogmatiekboek geword het? 

Is dit ’n boek van koud-logiese leerstellinge?

Nee! Juis nie!

Inteendeel, opvallend is juis dat ons Romeine met reg kan noem: DIE BOEK VAN LOFSANGE!
Wie eenmaal werklik diep in die hart gegryp is deur die blye boodskap van God se wonderlike weg om doodskuldige son​daars te red, wil graag deur helder duidelike, logiese ontvouing van die evangelie ook andere tot ware geloof oortuig – maar hy en sy kan dit eenvoudig nie anders as jubelend bly doen nie.

DRIE – EN JUIS DRIE – LOFSANGE IN ROMEINE
Telkens aan die einde van ’n groot onderdeel van sy brief breek die geïnspireerde apostel in lofsang uit.

Telkens kan hy self nie anders nie: na wat hy pas in hierdie onderdeel so sistematies en duidelik verklaar het, móét en wil hy sing tot eer van ons God, wat ons op só ’n wonderlike manier gered het en wil red.

En hy wil sy lesers – destyds die gemeente van Rome en deur die eeue elke hoorder van hierdie blye boodskap, ook die ge​meente van die Here wat vanaand hier bymekaar is – in lofsing​ende aanbidding met hom saamvoer.
· Ons kry drie maal in Romeine sulke lofsange.

Die lofsang van Rom. 8:31-39;


die verheffende loflied van Rom. 11:33-36


en dan hierdie klimaktiese lied van Rom. 16:25-27.

· Daar is juis drie. Drie was by die Jode van daardie tyd by uit​stek die getal van volheid.


Drie maal sê: Indringend; heeltemal; met alles wat jy is en het; volledig; ten volle; volkome.

Dink maar aan Jesus:

· Hy word drie maal deur Satan versoek.

· Drie maal gaan bid Hy die nag voor die kruisiging in Getse​mane.

· Voor sy sterwe is dit drie uur lank donker.

· Hy is drie dae in die graf.

Dink aan Petrus:

· Hy het Jesus in die nag van die verraad drie maal – volledig dus – verloën.

· En na sy opstanding herstel Jesus Petrus in sy diens deur weer juis drie maal vir hom te sê: “Laat my lammers wei”, “Pas my skape op”, “Laat my skape wei”.
En dink nog laastens aan Paulus met sy doring in die vlees en hoe hy die Here “drie maal gebid” het om dit van hom weg te neem.
Hiermee wou Paulus vir ons sê: Ek het die Here ten volle en volkome opreg daarom gebid, tot ek geweet het dat sy antwoord is: “My genade is vir jou genoeg”.

En, broeders en susters, hierdie gevoelswaarde van “volheid” van die getal drie moet nie vir ons so vreemd wees nie.
Dit kom vandag nog in Afrikaans so voor!
Dink maar hoekom u iemand van harte gelukwens met “Drie hoera’s vir …”

Of luister in u gedagtes na: “Lank sal hul lewe …”
of “Sal ons ou kennisse …”

En u voel hoe ons ook die oorvloed, volheid van ons blydskap, dankbaarheid en weemoed so drie maal herhalend uitsing.

Kom ons gaan luister nou met ’n lied in ons hart na die drie-ledige lofsang.

Die eerste tema is die MAG VAN GOD wat Hy deur die evan​gelie en die verkondiging daarvan openbaar.

Ons lees daarvan in 1:4; dit is implisiet aanwesig in 11:36; en ons kry dit weer in 16:25.

Jesus is met mag beklee en daarom kan Paulus in 1:16 verklaar dat die evangelie ’n krag van God is tot redding van elkeen wat glo.

Nou, hier aan die einde van die boek, bemoedig Paulus sy lesers en sê Paulus dat God magtig is om hulle te laat vasstaan (v. 25).

“Aan Hom wat op die troon sit, en aan die Lam,

behoort die lof en die eer,

die heerlikheid en die krag,

tot in alle ewigheid.”
Openbaring 5:13
Hierdie selfde God wat die hemel en die aarde gemaak het, wat Israel gered en bewaar het, wat siekes genees en storms stilmaak, wat Jesus Christus uit die dood opgewek het, wat mense uit die mag van die Bose uitruk, is ook in staat om al die gelowiges van Rome, en van alle tye, te laat vasstaan (v. 25).

Van buite dreig gevare soos vervolging, dwaalleer, versoekings, sekularisme; van binne dreig verdeeldheid, klein geloof, tam​heid, wêreldgelykvormigheid, vormgodsdiens.
Uit onsself kan ons hierdie gevare onmoontlik die hoof bied.

Ons is riete in die wind.

Net in God, ons almagtige God en liefdevolle Vader, lê ons vas​tigheid.

God se mag kom dus nie net tot openbaring in Jesus Christus self nie, maar ook in elkeen wat glo en so gered word uit die mag van die sonde.

En verder nie alleen in ons redding nie, maar ook in ons volharding.
Ons staan nie vas in die geloof omdat ons geloof kwansuis so sterk en gesond is nie, maar omdat God magtig is om ons te láát vasstaan.

Die eerste rede dus vir ’n herhalende loflied: die mag van God wat Hy tot ons ewige redding aanwend.

Die tweede tema is die EVANGELIE VIR ALLE NASIES.
Paulus begin sy brief deur te verduidelik dat sy apostelskap ’n geroepenheid ten opsigte van die heidennasies behels (1:5-6).

Hy eindig sy brief deur te verwys na die sogenaamde geheimenis (v. 25).

Daarmee bedoel hy dít wat nou duidelik begin word en wat hy ook verkondig, naamlik dat die heidene ook betrek word om te deel in die beloftes.

Die verborgenheid bestaan daarin dat die heidene mede-erfge​name is en mede-lede van die liggaam van Christus.
Deur die koms van die Seun en deur die werking van die Hei​lige Gees het dít wat eers versluier was, nou geopenbaar geword: God is nie ’n eksklusiewe God net vir ’n sekere groep nie.

Sy evangelie is ’n krag tot redding vir elkeen wat glo (1:16).
Ook in die middelste lofgedeelte (11:33-36), wat ’n afsluiting van die eerste deel van die Romeineboek is, verwys hy na die ondeurgrondelikheid van God en van sy oordele.

God word nie gevange geneem deur klein en bekrompe mense wat Hom net vir hulleself wil hê nie.

Hy is magtig groot en ondeurgrondelik.

Ons maak so maklik van die kerk “ons” kerk waar vreemdelinge nie regtig welkom is nie.

Dan ontaard die kerk natuurlik in ’n klub vir eendersdenkendes.

Nee, as ’n mens Romeine gelees en verstaan het, loof jy God vir die geheimenis wat geopenbaar is en verheug jy jou in die wyd​heid van God se genade oor alle mense.

Die derde tema is GELOOF EN GEHOORSAAMHEID.
Die doel van die bekendmaking van die evangelie, die ophef van die geheimenis, is dat alle mense tot geloof in en gehoorsaam​heid aan God sal kom (1:5 en 16:26).

Ware geloof word altyd gevolg deur gehoorsaamheid.

Hierdie kombinasie word baie treffend in die Romeine brief ge​handhaaf.

Die eerste gedeelte van die brief (1-11) handel hoofsaaklik oor geloof.

Daarin verduidelik Paulus dat dit nie belangrik is wat jou afkoms is of hoe goed jy daarin slaag om die wet te onderhou nie – al wat van belang is, is of jy glo.

God het ons dan nou vrygespreek omdat ons glo (5:1).
Die inhoud van die suiwere geloof spel hy tot in die fynste be​sonderhede uit en sluit daardie deel af met ’n aangrypende lof​lied tot eer van God (11:33-36).

Daarna begin hy om ’n beroep op sy lesers te doen (12:1) om hulle geloof deur gehoorsaamheid konkrete gestalte te gee.

Dit doen hy ook volledig en dui aan dat liefde nie mooi woorde is nie, maar gehoorsaamheid.

Dit is waarskynlik ook die rede waarom Paulus hier in die slot die mag van God nie op die aanvanklike redding betrek nie, maar op die vasstaan van die gelowiges.

God stel nie belang in teoretiese gelowiges nie, maar in mense wat in hart en belydenis sowel as in daad konse​kwente Christene is.

Die laaste sin van Paulus in die Romeinebrief begin eintlik reeds in vers 25 met die woorde: Aan Hom wat magtig is … (1953- vertaling).
Dit is ’n langasem sin wat in die 1983-vertaling opgebreek is in ’n aantal kort sinne.

Wat in die oorspronklike egter gebeur, is dat Paulus met ’n aan​tal bysinne op sekere newetemas uitbrei, soos die saak van die geheimenis, maar dan tog in die laaste vers weer terugkom na sy oorspronklike bedoeling.

En dit is om aan die alleenwyse God eer toe te bring deur Jesus Christus, tot in ewigheid.

In ander woorde en op ’n ander manier doen hy presies wat hy in 11:33-36
 gedoen het: Hy sing ’n loflied; hy verkondig dat die heerlikheid slegs aan God behoort en dat hierdie God die Enig​ste is wat ware wysheid besit.

Hy moet aanbid word.

Maar so groot en wonderlik is Hy dat aardse skepsels soos ons, Hom eintlik slegs deur Jesus Christus kan aanbid (v. 27).

Romeine, in sy geheel geneem, wil dus verkondig dat die laaste sinvolle woord wat die mens weer en weer moet spreek, is om God te verheerlik.

Die mens se lewe kry eers sin wanneer dit betrek word by en deel word van die groot lofsang wat op die magtige, alleenwyse God gerig is.

Die mens wie se lewe middelpuntsoekend is, is tragies en sin​loos.

Maar die mens wie se lewe middelpuntvliedend is en daarom die eer van God verkondig en die voordeel van die medemens soek, is ’n mens met vreugde en vrede (15:13).

Prys jy nog die Here?

Daarmee bedoel ek nie of jy so af en toe in ’n vlietende oomblik ’n paar los gedagtetjies van lof dink nie.

Nee, daarmee vra die Bybel of jou ganse lewenstyl gekenmerk word deur hierdie lofuiting aan God, of elke hartklop, ja, elke oomblik van jou bestaan ’n loflied is.

So graag wil God hê dat ons Hom moet prys, dat Hy sy Seun se bloed ter wille van ons lof laat vloei het.

So graag wil God hê dat ons Hom moet prys, dat Hy sy Seun uit die dood en uit die graf opgewek het, sodat ons tot lof opgewek kan word.

Doen ons dit?

Is ons nie só geprogrammeer en só gestruktureer en só besig – ons afspraakboeke en kalenders en ons horlosies bepaal mos ons lewensgang – dat ons nie meer tyd maak om God te loof nie.

Ek het al baie gedink ons mense is soos molle.

Hulle is nogal ’n beeld van wat ons mense is.

Omdat ons sondig is, doen ons alles – behalwe om God te prys.
Ons word so gebore.

Ons is uit die aarde aards.

Soos die molle vroetel ons in die grond rond.

Ons is besig met ondergrondse bedrywighede.

Ons maal in die modder rond.

Ons oë het blind geword vir die wêreld van lig en lof.

Natuurlik pas molle ook in die Here God se skepping, maar as ek nou moet kies, sou ek eerder ’n voëltjie wou wees wat kan vlieg, die blou lug in, die skitterende son tegemoet.

Wat kan kwetter, wat kan sing.

As ek sou moes kies, sou ek nie ’n malende mol wou wees nie, maar ’n voëltjie, vry om God te prys, om God te loof, om God te bewonder, om God te geniet.

LAAT ALLES WAT ASEM HET DIE HERE PRYS!
Amen

Ds. Hentie Krüger

Dit is wanneer ons onsself vergeet dat ons dinge doen waarvoor ons onthou word.



� O diepte van die rykdom en wysheid en kennis van God! Hoe ondeurgrondelik is sy oordele, hoe onnaspeurlik sy weë! “Wie ken die bedoeling van die Here? Wie gee Hom raad? Wie bewys Hom ’n guns, sodat Hy verplig is om iets terug te doen?” Uit Hom en deur Hom en tot Hom is alle dinge. Aan Hom behoort die heerlikheid tot in ewigheid! Amen (Romeine 11:33-36).

